Projekt yn Tanzania.

Wy kollektearje al jierren foar it projekt fan Tryntsje Beimers yn Tanzania.
In pear feiten om dit ferhaal net te lang te meitsjen.
Yn 1953 gie Tryntsje Beimers út Sint Anne as ferpleechster nei Tanzania om yn in gebiet sa grut as Nederlân de minsken soarch te bieden en it evangeelje te fertellen. Se wurke earst by twa Amearikaanske artsen. Yn 1965 kaam se mei ferlof nei Fryslân mei trije adoptearre bern.
Yne, letter myn frou, naam kontakt mei har op om oer har wurk te skriuwen. De KFJ, (Kristlik Fryske Jongerein) hat ûnder har lieding in projekt opstart om jild yn te sammeljen foar in bernetehûs, Yn de LC fan jannewaris 1966 ôf binne regelmjittich oersichten jûn fan wat de minsken jûn ha. Yn it lêste kranteknipsel dat ik ha wie der 50000,- gûne ophelle foar in bernetehûs. 
Tryntsje joech in krantsje út (NURU) mei bibelferhalen yn de lokale taal, sy sette dy ferhalen sels oer.
Sy fûn it sindingswurk hiel wichtich mar der kamen altyd in protte minsken dy’t soarch nedich hiene nei har klinyk. Mei hiel primitive middels fierde se operaasjes út. In protte bern moasten opfong wurde omdat de mem stoarn wie. Manlju brochten dan lytse poppen by Tryntsje dy’t dy earst yn har eigen hûs opfong. Fierder die se oan ûnderwiis, (der is no in skoalle) learde se mannen omgean mei it meitsjen fan stiennen en it bouwen fan huzen, wie der omtinken foar lânbou ensfh.
Yn de rin fan de jierren binne der twa sindingsposten ûntstien, sa’n 100km by elkoar wei. Kilangala en Kantembo. Prive ha Yne en ik hjar projekten altyd stipe. Yne joech lêzingen mei bylden oer har wurk.
Yn 2004 is de Stichting Trijntje Beimers oprjochte. Yn dat jier koe Yne mei ús jongste dochter Ydwine  op reis nei Tryntsje Beimers om de projekten te besjen. Sy ha dêr 7 wike oan it wurk west.
Yn 2006 is Tryntsje stoarn. De lieding fan de projekten wie al ûnder brocht by lokale bestjoerders.
It bestjoer fan de stichting hat kontakt socht mei it Zeister Zendingsgenootschap dat ek projekten yn Tanzania hat om de oanstjoering hjir wei oer te nimmen. It doel is dat de projekten yn de takomst har selsstannich rêde kinne.
Stipe is noch altyd hiel wichtich en ûnderskate tsjerken en organisaasjes stypje dizze projekten.
Op Stichting Trijntje Beimers of ZZg kinst de lêste ynformaasje fine
